
მედიამონიტორინგი 03.11.2016
ტელევიზია  
02.11.2016
არხი: 	I არხი
გადაცემა:  მოამბე 20:00
 სახალხო დამცველი ფსიქიატრიულ დაწესებულებებში არსებულ ვითარებას აპროტესტებს. ომბუდსმენის დასკვნის მიხედვით, კლინიკების დიდ ნაწილში ძალადობის შემთხვევები ფიქსირდება, მწვავედ დგას ანტისანიტარიის პრობლემაც. უჩა ნანუაშვილის ერთ-ერთი რეკომენდაცია კონტროლის შიდა მექანიზმების შექმნაა, რაზეც მუშაობა უკვე დაიწყო.
http://mediamonitoring.ge/mms/includes/video/video.php?id=4016177
I არხი - მოამბე 18:00- http://mediamonitoring.ge/mms/includes/video/video.php?id=4015904
--- 

 02.11.2016
არხი: 	პალიტრა ტვ
გადაცემა:   პალიტრა ნიუს 20:00
ქართველი მოსწავლეების 43 % თამბაქოს მომხმარებელია. ალკოჰოლის, თამბაქოსა და ნარკოტიკის მოხმარების შემსწავლელი ევროპის ფონდის კვლევის თანახმად, მოწევა გოგონებში უფრო ნაკლებად გავრცელებულია, ვიდრე ბიჭებში.
http://mediamonitoring.ge/mms/includes/video/video.php?id=4016176
--- 

02.11.2016
არხი: 	მაესტრო
გადაცემა:  კონტაქტი რვაზე
ფიზიკური დაპირისპირების მსხვერპლი 15 წლის გოგონა გახდა. საკმაოდ მძიმე ამბავი ქუტაისში მოხდა. მას ჰყავდა 29 წლის მეუღლე, რომელიც ყოველდღიურად სცემდა და სიტყვიერ შეურაცხყობას აყენებდა. არაადამიანურ პირობებში გოგონა 4 თვე დაჰყო. რა ხდება ამ საქმის ირგვლივ ნახეთ სიუჟეტში.
http://mediamonitoring.ge/mms/includes/video/video.php?id=4016152 
--- 

02.11.2016
არხი: 	მაესტრო
გადაცემა:   ბიზნეს კონტაქტი 12:30
 მოზარდებში, სიცოცხლის განმავლობაში თამბაქოს მოხმარება 43% შეადგენს, ხოლო ალკოჰოლის მოხმარება 85%-ია - ასეთია დაავადებათა კონტროლის ეროვნული ცენტრის მიერ ჩატარებული ალკოჰოლის, თამბაქოსა და სხვა ნარკოტიკის მოხმარების შემსწავლელი ევროპის სასკოლო კვლევის შედეგები. კვლევის ფარგლებში 2500-მედ 10-ე კლასელი მოსწავლე გამოიკითხა და მათგან რეგულარული მწეველი არის 12%. დაავადებათა კონტროლის ეროვნულმა ცენტრმა მოზარდებში სხვადასხვა ნარკოტიკებისა და აზარტული თამაშების გავრცელებაც გამოიკვლია. გამოკითხვისას მოსწავლეთა 11%-მა განმარტა, რომ სიცოცხლის განმავლობაში ერთხელ მაინც გაუსინჯავს მარიხუანა ან ჰაშიში
http://mediamonitoring.ge/mms/includes/video/video.php?id=4014738
--- 




ინტერნეტი
03.11.2016	
მედიასაშუალება: http://www.ipress.ge/new/50301-profkavshri-zvareshi-mushebs-da-2-adgilobrivs-kompaniis-tsarmomadgenlebma-armaturebit-scemes
პროფკავშირი: ჩინური კომპანიის წარმომადგენლებმა ზვარეში მუშები არმატურებით სცემეს
"გუშინ, გვიან ღამით, შპს ,,ჩინეთის რკინიგზის 23_ე ბიუროს“ ზვარეს ობიექტის ადმინისტრაცია, ტყიდან გამოსულ ორი ადგილობრივი მაცხოვრებელს არმატურებისა და სხვა რკინის კონსტრუქციების გამოყენებით სასტიკად გაუსწორდა",-ამის შესახებ რკინიგზელთა ახალი პროფკავშირი იუწყება.  "ენის ბარიერისა და კომუნიკაციის არ არსებობვის გამო, ჩინური კომპანიის წარმომადგენლებმა ჩათვალეს, რომ გლეხებს ,,ჩინეთის რკინიგზის 23_ე ბიუროს“ კუთვნილი შეშა მიჰქონდათ სახლში. ინციდენტს ადგილზე შეესწრო ზვარეს ობიექტზე დასაქმებული სამი მუშა, რომლებმაც სიტუაციის განმუხტვა სცადეს, თუმცა კომპანიის ათობით წარმომადგენლებმა არც ადგილობრივი დასაქმებულები დაინდეს და უმოწყალოდ სცემეს. მუშებმა პოლიცია მაშინვე გამოიძახეს. სიტუაცია დროებით განიმუხტა. ხუთი დაზარალებული კი ხარაგაულის საავადმყოფოში გადაიყვანეს. დილით, სამუშაო სმენის დაწყებამდე, დასაქმებულები სიტუაციაში გარკვევას ითხოვდნენ, როცა მათ კომპანიის წარმომადგენლებმა ალყა შემოარტყეს და სხვადასხვა რკინის კონსტრუქციების გამოყენებით, დასაქმებულებს ფიზიკურად გაუსწორდნენ. მუშებმა თავს გაქცევით უშველეს. დასაქმებულების მხრიდან, დილის ინციდენტში დაშავდა კიდევ ორი მუშა, რომლებიც ასევე გადაყვანილნი არიან საავადმყოფოში. ამ წუთებში, ზვარეში, სარკინიგზო ობიექტის მშენებლობა შეჩერებულია. კომპანიის ადგილობრივი მენეჯმენტი შეიარაღებულია ხელკეტებით და დასაქმნებულებს ანგარიშწორებით ემუქრება. ,,საქართველოს რკინიგზელთა ახალი პროფესიული კავშირი“ მოითხოვს შინაგან საქმეთა სამინისტროსგან, დაუყოვნებლივ მოახდინოს რეაგირება მომხდარ ფაქტთან დაკავშირებით და უზრუნველყოს ადგილზე დასაქმებული მუშების უსაფრთხოება. დაუყოვნებლივ დააკავონ ზვარეს ობიექტის ადგილობრივი მენეჯმენტი და მიენიჭოს ინციდენტს შესაბამისი კვალიფიკაცია. ,,საქართველოს რკინიგზელთა ახალი პროფესიული კავშირი“ მომხდართან დაკავშირებით სრულ პასუხისმგებლობას აკისრებს ,,საქართველოს რკინიგზას“, რომელიც თავის მხრივ გახლავთ ობიექტის მშენებლობის დამკვეთი. მოვითხოვთ დაუყოვნებლივ გაასაჯაროოს შპს. ,,ჩინეთის რკინიგზის 23_ე ბიუროს“ კომპანიასთან დადებული ხელშეკრულება, რათა საზოგადოებისთვის ცხადი გახდეს როგორ და რა გზით შემოვიდა საქართველოში მსგავსი უპასუხისმგებლო დამსაქმებელთა დაჯგუფება. პროფკავშირი ასევე მოუწოდებს შრომის, ჯანმრთელობისა და სოციალური დაცვის მინისტრს, პირად კონტროლზე აიყვანოს დაშავებული მუშების ჯანმრთელობის მდგომარეობა, რათა მათ სიცოცხლეს არ შეექმნას საფრთხე",-აღნიშნულია განცხადებაში.
--- 
[bookmark: _GoBack]
03.11.2016	
მედიასაშუალება:  http://www.interpressnews.ge/ge/politika/404904-mthavrobis-administraciashi-ministrtha-kabinetis-skhdoma-mimdinareobs.html
მთავრობის ადმინისტრაციაში მინისტრთა კაბინეტის სხდომა მიმდინარეობს
მთავრობის ადმინისტრაციაში მინისტრთა კაბინეტის სხდომა მიმდინარეობს მთავრობის ადმინისტრაციაში მინისტრთა კაბინეტის სხდომა მიმდინარეობს. მთავრობის სხდომაზე მინისტრები დღის წესრიგით გათვალისწინებულ 16 საკითხზე მსჯელობენ. საკითხთა შორის რამდენიმე სახელმწიფოს საკუთარებაში არსებული უძრავი ქონების პირდაპირი მიყიდვის ფორმით პრივატიზებას ეხება, ასევე ცვლილებები შედის მთავრობის რამდენიმე დადგენილებაში, მათ შორის, „სამედიცინო საქმიანობის ლიცენზიისა და სტაციონარული დაწესებულების ნებართვის გაცემის წესისა და პირობების შესახებ დებულებების დამტკიცების თაობაზე“ საქართველოს მთავრობის დადგენილებაში, „მაღალი რისკის შემცველი სამედიცინო საქმიანობის ტექნიკური რეგლამენტის დამტკიცების თაობაზე“ მთავრობის დადგენილებაში. გარდა ამისა, მინისტრთა კაბინეტის წევრები ღორის აფრიკული ჭირის (ცხელების) დიაგნოსტიკის სახელმძღვანელოს დაამტკიცებენ. მთავრობის სხდომა 09:00 საათზე დაიწყო.
--- 

02.11.2016	
მედიასაშუალება:  http://www.info9.ge/sazogadoeba/159428-dzudzus-kibos-prevenciis-kvireulis-farglebshi-dagegmili-preskonferencia-gaimartheba.html?lang=ka-GE
„ძუძუს კიბოს პრევენციის კვირეულის“ ფარგლებში დაგეგმილი პრესკონფერენცია ხვალ გაიმართება
სასტუმრო „ჰოლიდეი ინნ“-ში, ხვალ არასამთავრობო ორგანიზაცია ქალთა ჯანმრთელობისა და კეთილდღეობის კავშირ „ჰერას“ ორგანიზებითა და დაავადებათა კონტროლისა და საზოგადოებრივი ჯანმრთელობის ეროვნული ცენტრის მხარდაჭერით, „ძუძუს კიბოს პრევენციის კვირეულის“ ფარგლებში დაგეგმილი პრესკონფერენცია გაიმართება სახელწოდებით - საქართველოს მარათონი სიცოცხლის გადასარჩენად. როგორც „ინფო 9“-ს დაავადებათა კონტროლის ცენტრიდან აცნობეს, მარათონის სლოგანია „ერთად ვიბრძოლოთ ძუძუს კიბოს დასამარცხებლად“. პრესკონფერენციას დაესწრებიან შრომის ჯანმრთელობისა და სოციალური დაცვის სამინისტროს დაავადებათა კონტროლისა და საზოგადოებრივი ჯანმრთელობის ეროვნული ცენტრის ხელმძღვანელი პირები, ქ.თბილისის მერიის, არასამთავრობო ორგანიზაცია ქალთა ჯანმრთელობისა და კეთილდღეობის კავშირ „ჰერა“-ს წარმომადგენლები. ღონისძიების მიზანია საზოგადოების მიერ ძუძუს კიბოს პრობლემის გათვითცნობიერება და ქალთა ცოდნის დონის ამაღლება ძუძუს დაავადებების ადრეული გამოვლენის მნიშვნელობის და მეთოდების შესახებ. საქართველოს ევროპაში ძუძუს კიბოთი გამოწვეული სიკვდილიანობის მაჩვენებლებით, ერთ-ერთი წამყვანი ადგილი უჭირავს. ძირითადი მიზეზი - ინფორმაციის ნაკლებობაა. ყოველწლიურად თბილისში არასამთავრობო ორგანიზაცია ქალთა ჯანმრთელობისა და კეთილდღეობის ზრუნვის კავშირი „ჰერა“ ახორციელებს პროექტს „საქართველოს მარათონი სიცოცხლის გადასარჩენად“. წელს მარათონი ათი წლისთავს ზეიმობს. საზოგადოების ინფორმირების თვალსაზრისით გაიმართა აქციები საქართველოს ორ ქალაქში - ბათუმსა და ქუთაისში სხვადასხვა აქტივობებით. „შემოგვიერთდით, ჩაერთეთ კამპანიაში, ერთად ვიბრძოლოთ ძუძუს კიბოს დასამარცხებლად. ყველა ქალმა უნდა იცოდეს, რომ ძუძუს კიბოს ადრეული გამოვლენა წარმატებული მკურნალობისა და სიცოცხლის გარანტიაა, ხოლო ყოველი ქალის სიცოცხლე კი მეტად ფასეულია თითოეული ოჯახის, შვილებისა და ქვეყნისათვის“, - აცხადებენ დაავადებათა კონტროლის ეროვნულ ცენტრში.
---     

02.11.2016	
მედიასაშუალება:  http://medportal.ge/index.php?act=newsfull&Id=9511&catId=130
გრიპის საწინააღმდეგოდ ყველაზე საუკეთესო საშუალება პროფილაქტიკური ვაქცინაციაა
დავადებათა კონტროლისა და საზოგადოებრივი ჯანმრთელობის ეროვნული ცენტრის ხელმძღვანელმა ამირან გამყრელიძემ ჟურნალისტებს საქართველოში არსებულ ეპიდსიტუაციასთან დაკავშირებით დასმული კითხვის კომენტირებისას განუცხადა, გრიპის ვირუსი ლაბორატორიულად ჯერ დადასტურებული არ არის. „ჯერჯერობით, მხოლოდ რინო-ვირუსი ცირკულირებს. გრიპის ვირუსი ლაბორატორიულად ჯერ არ გამოჩენილა. გრიპის ვირუსი ჩვენთან დეკემბერში, იანვარში ჩნდება. ახლა გრიპის ვირუსის სააწინააღმდეგოდ აქტიური იმუნიზაცია მიმდინარეობს. წელს სახელმწიფომ საპროფილაქტიკო ვაქცინების რაოდენობა გაზარდა. 20 000 დოზა ვაქცინა ვიყიდეთ, რომელიც ყველაზე დიდ რისკ ჯგუფებს უკეთდებათ, ესენია: მოხუცთა სახლებში, ბავშვთა სახლებში მყოფი ადამიანები, ექიმები, რომლებიც ინტენსიურ განყოფილებებში მუშაობენ,ასევე, დიაბეტიანი ბავშვები და სხვა. ამავე დროს, კომერციულ ქსელს აქვს გრიპის ვაქცინა. რა თქმა უნდა,გრიპის სეზონი იქნება, წელს იგივე შტამი იქნება, რაც მსოფლიოში ცირკულირებს. ყველაზე საუკეთესო საშუალება გრიპის საწინააღმდეგო პროფილაქტიკური ვაქცინაციაა”, – განაცხადა ამირან გამყრელიძემ.
--- 

02.11.2016	
მედიასაშუალება:  http://kvira.ge/291475
დედის გარეშე დარჩენილ პატარებს საზოგადოების დახმარება სჭირდება
დედის გარეშე დარჩენილ პატარებს საზოგადოების დახმარება სჭირდება. აბაშიძეების სამშვილიანი ოჯახი გაჭირვების უკიდურეს ზღვარზე დედის ავადმყოფობის შედეგად მივიდა. 4 თვის ტყუპი და 4 წლის ნია აბაშიძე საზოგადოების დახმარებას ელიან. კომატოზურ მდგომარეობაში მყოფი მეუღლის სასთუმალთან გატარებული დღეების გამო, პატარების მამამ, როლანდ აბაშიძემ სამსახური დაკარგა. პატარების მოვლა-პატრონობა კი მის და პენსიონერი დედის კისერზე გადავიდა. სწორედ ამიტომ ორგანიზაცია „იალქანმა“ მთელი საზოგადოება მათ დასახმარებლად გააერთიანა. როგორც „კვირას“ ორგანიზაციის ხელმძღვანელმა თიკო აბაშიძემ განუცხადა, ოჯახს ბავშვების რჩენა ძალიან უჭირს, მათ არ აქვთ გათბობის არანაირი საშუალება, პატარებს კი ხელოვნური საკვები ყოველდღიურად სჭირდებათ.14958778_1209741309069746_614921939_n „აბაშიძეების ტრაგიკული ისტორია 4 თვის წინ დაიწყო. მაშინ როდესაც ოჯახის საღ-სალამათი დიასახლისი სამშობიაროში საკუთარი ფეხით მივიდა, თუმცა მშობიარობის დროს დაშვებულმა სავარაუდო შეცდომამ პატარების ცხოვრება რადიკალურად შეცვალა. ქალბატონი 4 თვის განმავლობაში კომატოზურ მდგომარეობაში იმყოფებოდა. მისი მეუღლე კი 4 თვის განმავლობაში წუთით არ მოშორებია მეუღლეს და საავადმყოფოს ეზოში ათენებდა. ამის გამო სამსახურიც დაკარგა. ოჯახი ახლა ბებიის პენსიაზეა დამოკიდებული. პატარებს ყოველდღიურად საკმაოდ ძვირადღირებული ხელოვნური საკვები სჭირდებათ. სახლში არ აქვთ გამათბობელი. მარტოხელა ბებოს უჭირს ღამით ადგომა და ღუმელის დანთება. დიდი თხოვით მოგმართავთ, დაეხმაროთ ბებოს გამათბობელის შეძენაში, რომ პატარებისთვის ცოტაოდენი კომფორტის შექმნა შეძლოს. ბავშვები გაყინულ ოთხში ჰყავდათ, ვერ ანთებდნენ შეშის ღუმელს. ჩვენ აგვირჩია უფალმა იმისთვის, რომ დედობა გავუწიოთ მათ. ვწუხვარ, მტკივა და ვიცი, ვერასოდეს ვერ შევუმსუბუქებთ მათ ამ ტკივილს, მაგრამ ახლა ჩვენ ყველანი ვჭირდებით მათ. თუკი ეს წერილი თქვენამდე მოვა, გამოიჩინეთ გულისხმიერება და მითითებულ ანგარიშის ნომერზე სასურველი რაოდენობის თანხა ჩარიცხეთ. უდედოდ დარჩენილი პატარებისთვის თითოეული ლარი გადამწყვეტია“,-აცხადებს თიკო აბაშიძე და საზოგადოებას დახმარებისკენ მოუწოდებს. თანხის ჩარიცხვა ორგანიზაცია „იალქანის“ ანგარიშზე შეგიძლიათ – GE93 TB79 9073 6080 1000 04 (TBC BANK).
--- 

02.11.2016	
მედიასაშუალება:  http://www.ipress.ge/new/50230-cnobili-khelburtelis-amberki-tabidzis-ghia-tserili-sazogadoebas-da-bidzina-ivanishvils
ცნობილი ხელბურთელის ამბერკი ტაბიძის ღია წერილი საზოგადოებას და ბიძინა ივანიშვილს
მოგესალმებით, ბატონებო და ქალბატონებო! ამ წერილს გწერთ მე, ამბერკი ტაბიძე, ყოფილი ხელბურთელი, დაბადებული სამტრედიაში (27.12.1952), საერთაშორისო კლასის სპორტის ოსტატი (1977), სპორტის დამსახურებული მუშაკი (2009), ღირსების ორდენის კავალერი (27.12.2012), თბილისის “ბურევესტნიკისა“ (1971-1990) და სსრკ-ს ნაკრების წევრი (1977-84), ევროპის ჩემპიონი ახალგაზრდებში (1973-74), მსოფლიო თასის ოთხგზის მფლობელი (1977-84), სსრკ-ს თასის მფლობელი (1978), სსრკ-ს ჩემპიონატის სამგზის პრიზიორი და სხვა მრავალი ტურნირის თუ შეჯიბრების ბომბარდირი, პრიზიორი და გამარჯვებული. 1999 წლიდან „თბილგაზისა“ და „ყაზტრანსგაზის“ რიგითი თანამშრომელი რამდენჯერმე დავჯილდოვდი საუკეთესო მუშაკის სიგელით. სამსახური დავტოვე წელს ჯანმრთელობის მკვეთრად გაუარესების გამო. 2015 წლის ნოემბერში დამისვეს გვერდითი ამიოტროფული სკლეროზის დიაგნოზი. ვინც ინფორმირებული არ ბრძანდებით, მინდა გაცნობოთ, რომ ეს უკურნებელი და პროგრესირებადი დაავადებაა და იწვევს ეტაპობრივად კუნთოვანი ქსოვილის ატროფიას მთელს ორგანიზმში. მისი დამარცხების საშუალება არ არსებობს, თუმცა შესაძლებელია გარკვეული დროით პროცესის შენელება და თავის გატანა სპეციალური ვარჯიშების, კვებისა და მედიკამენტების საშუალებით. რაც დრო გადის, უფრო და უფრო პროგრესირებს ეს ვერაგი დაავადება და ფაქტიურად უკვე მიმაჯაჭვა საწოლს. საკუთარი სახსრებით, ახლობელ-მეგობრებისა და მერიის მწვრთნელთა დახმარების პროგრამით, სასტუმრო „CITADINES“ ფინანსური მხარდაჭერით აქამდე ვახერხებდი თავის გატანას. მაგრამ, რაც დრო გადის, მდგომარეობა მიუარესდება და უფრო მეტი სხვადასხვა საშუალებაა საჭირო ჩემი სიცოცხლის გასახანგრძლივებლად (ეტლი, ფილტვების ვინტილაციის საშუალებები, პროფესიონალი ექთნის მომსახურება და ა.შ). ამ დრომდე მედიკამენტების დაფინანსების თხოვნით მხოლოდ გამგეობისთვის მაქვს მიმართული. ჯერჯერობით უარი მითხრეს შესაბამისი ბიუჯეტის არქონის გამო. სხვა არავისთვის დახმარება არ მითხოვია და შესაბამისად არც მიმიღია, მაგრამ პირველი ჯგუფის ინვალიდობამ და გამოუვალმა მდგომარეობამ გადამაწყვეტინა ასე ღიად მომეწერა ყველა შესაბამისი უწყებისთვის, გულისხმიერი ადამიანებისთვის და, რა თქმა უნდა, ბატონი ბიძინა ივანიშვილისთვის („ქართუსთვის“), რომელსაც აქვს სპორტსმენთა, ხელოვანთა და მეცნიერთა დახმარების ფონდი. თუ შესაძლებელია, იმ დარჩენილ დროში, რომელიც ღმერთს კიდევ აქვს ჩემთვის გამოყოფილი, იქნებ მოხერხდეს ჩემი და ჩემი მომვლელი მრავალსულიანი ოჯახის მხარდაჭერა და ფინანსური წახალისება. რა თქმა უნდა, თქვენი კეთილი ნების გამოხატვის სურვილი მაქვს, არავის არაფერს ვავალდებულებ და ყველას წინასწარ ვუხდი მადლობას გულისხმიერებისა და ყურადღებისთვის, მხოლოდ წერილის წაკითხვისთვისაც კი. იმედს გამოვთქვამ, რომ კიდევ დიდხანს ვიქნები თქვენს გვერდით, საქართველოს და ჩვენი საზოგადოების სახელის სადიდებლად.
--- 

02.11.2016	
მედიასაშუალება:  http://www.ipress.ge/new/50229-gardaicvala-musha-usafrtkhoeba-usafrtkhoebis-kanonis-gareshe
გარდაიცვალა მუშა! - უსაფრთხოება უსაფრთხოების კანონის გარეშე
2015 წლის 22 ივლისს მაღაროზე საბურღმა მანქანამ მარჯვენა ხელი მომაგლიჯა. გაერთიანებული პროფკავშირების დახმარებით პენსია დამინიშნეს და ასევე პროტეზი გამიკეთეს, 5000 ლარი დაჯდა, ეს თანხა კომპანიამ გადაიხადა.  ალბათ მეკუთვნოდა დამატებითი კომპენსაციაც, მაგრამ მხოლოდ ეს მომცეს. მოთხოვნა არც მქონია, რაც გააკეთეს დავთანხმდი... ასევე დამასაქმეს ისევ კომპანია „ჯორჯიან მანგანეცში“, დარაჯი ვარ. გაჭირვებული ადამიანი ვარ და ასე თუ ისე კმაყოფილი ვარ“... - აცხადებს „აიპრესთან“ საუბრისას გოჩა ჭუმბურიძე. რასაც აკეთებენ, იმაზე თანხმდებიან... სხვა არჩევანი არ აქვთ. უკანონობა, როგორც წესი, დიდ არჩევანს არ იძლევა... გარდაიცვალა მუშა! ქვეყანაში, სადაც ევროკავშირთან გაფორმებული ასოცირების ხელშეკრულებით ამაყობენ, შრომის უსაფრთხოების კანონი არ არსებობს. ხოლო ამ ხელშეკრულების 30-ე დანართის 26 დირექტივიდან ამ დრომდე არც ერთი შესრულებულა. ყველა ეს დირექტივა შრომის უსაფრთხოების საკითხებს არეგულირებს. ასოცირების ხელშეკრულების ეს დირექტივები კი უსაფრთხოების კანონის გარეშე ვერ შესრულდება. ჩვენს ქვეყნაში ასევე არ არსებობს ეფექტური მონიტორინგის სისტემა, რომელიც ასევე შრომის უსაფრთხოებას დაარეგულირებს.  ხარვეზებია შრომის კოდექსშიც. კერძოდ, თუ მუშა საწარმოში შრომის დროს გარდაიცვლება, ან საწარმოო ტრავმას მიიღებს, უნდა შეიქმნას სპეციალური კომისია, რაც რეგულირედება 2006 წლის შრომის კოდექსის კანონქვემდებარე აქტით, თუმცა საქართველოში მოქმედებს 2010 წლის შრომის კოდექსი, კანონქვემდებარე აქტი კი ძველი რჩება. ის საჯარო რეესტრის ბაზაშია დღესაც. ამის მიუხედავად, მას რიგ შემთხვევებში არ ცნობენ კომპანიები. შესაბამისად, კომისიის შექმნის საკითხი კომპანიების კეთილ ნებაზეა დამოკიდებული. საბოლოოდ, ამას მნიშვნელოვანი გავლენის მოხდენა შეუძლია სასამართლოზე, მტკიცებულებების შეგროვების თვალსაზრისით. სწორედ სასამართლომ უნდა განსაზღვროს კომპენსაციის საკითხი, თუკი მხარეები ამაზე თავად ვერ შეთანხმდებიან. შრომას შეწირულები 2016 წლის 19 ოქტომბერი -  26 წლის მუშა მშენებარე კორპუსის მშენებლობისას უსაფრთხოების ნორმების არარსებობის გამო გარდაიცვალა. ახალგაზრდა მამაკაცი სამუშაო პროცესში მშენებარე კორპუსიდან ჩამოვარდა, ის საავადმყოფოში გადაყვანის შემდეგ გარდაიცვალა. ორ დღეში მშენებარე კორპუსში მუშაობის დროს უსაფრთხოების ნორმების დარღვევის გამო კიდევ ერთი მუშა დაიღუპა. 2016 წლის 6 ივლისი - საბურთალოზე შენობის დემონტაჟს ოთხი მუშა ემსხვერპლა. სამი მუშა ადგილზევე დაიღუპა, ხოლო მეოთხე საავადმყოფოში. 2016 წლის 20 ოქტომბერი - გურამიშვილის ქუჩაზე, ერთ–ერთ სამშენებლო ობიექტზე მუშა გარდაიცვალა. ერთი ვერსიით, მოქალაქემ დაზიანება გაუმართავი ტექნიკის გამო მიიღო.  2016 წელი 12 თებერვალი  - თბილისის საერთაშორისო აეროპორტში ასაფრენ ბილიკზე მიმდინარე სარეაბილიტაციო სამუშაოების დროს 26 წლის მამაკაცი დაიღუპა. როგორც კომპანიის წარმომადგენელი ამბობს, მუშას სავარაუდოდ მანქანა დაეჯახა.  2015 წლის 8 აპრილი - აჭარაში ჰესის მშენებლობის დროს ორი მუშა დაიღუპა. გარდაცვლილია ერთი ადგილობრივი მცხოვრები და თურქეთის ერთი მოქალაქე. შემთხვევის შედეგად მძიმედ დაშავდა კიდევ ერთი ადამიანი, რომელიც მრავლობითი დაზიანებებით საავადმყოფოში გადაიყვანეს.  2015 წლის 8 დეკემბერი - ბათუმი-ქობულეთის შემოვლითი გზის მშენებლობაზე მუშა დაიღუპა. მშენებლობაზე დასაქმებული 40 წლის მამაკაცი 20 მეტრის სიმაღლის მშენებარე ხიდიდან გადმოვარდა და მძიმე დაზიანებების გამო, ადგილზე გარდაიცვალა. 2013 წლის 29 მაისი - ფოთის პორტში ტვირთის გადმოზიდვის შედეგად ერთი მუშა დაიღუპა. ტვირთის გადმოზიდვისას მანქანიდან ტვირთი გადმოვარდა და მუშას დაეცა, რამაც მისი გარდაცვალება გამოიწვია. 2013 წლის 2 მაისი - ტაბიძის ქუჩაზე, მერიის ყოფილ შენობაში მიმდინარე სამშენებლო სამუშაოებს 51 წლის მუშის სიცოცხლე ემსხვერპლა, 2 ადამიანი კი მძიმედ დაშავდა, - ეს იმ სიის მცირე ჩამონათვალია, რომელმაც საწარმოო ტრავმების შედეგად ადამიანების სიცოცხლის მოსპობა გამოიწვია. მონაცემები პროფკავშირების წარმომადგენლებმა გაავრცელეს. სტატისტიკა პროფესიული კავშირების სტატისტიკური მონაცემების მიხედვით, 2016 წელს 9 თვის განმავლობაში 25 ადამიანი საწარმო ტრავმის შედეგად გარდაიცვალა.  2011-15 წლებში 212 ადამიანი დაიღუპა და 691 დაშავდა.  დაუცველი მუშები პრობლემა კიდევ უფრო შორს მიდის... უსაფრთხოების ზომების არარსებობაზე მუშები სამსახურიდან დათხოვნის შიშით ვერ საუბრობენ. გლდანის ა მიკრორაიონში მშენებარე კორპუსია. ჩვენთან საუბრისას თანამშრომლები თავს იკავებენ. ადგილს ზოგი ღიმილით ტოვებს, ზოგიც შეწუხებული სახით. მუშაობის პროცესში  ჩაფხუტი არ ახურავთ...  სასაუბროდ მხოლოდ ერთი მოხუცი მამაკაცი ჩერდება, თუმცა ინტერვიუზე ისიც არაოფიციალურად გვთანხმდება. დიქტოფონის დანახვაზე ინტერვიუზე უარს ამბობს: „როგორ ფიქრობთ, ახლა რომ უფროსებმა დამინახონ როგორ ვლაპარაკობ მაგ აპარატში, სამსახურიდან არ გამიშვებენ?!“, - გვპასუხობს მამაკაცი.  ინტერვიუს ბლოკნოტში მონიშვნით ვაგრძელებთ.  „რა ვქნა შვილო? რომ არ ვიმუშავო, სახლში რომ მივალ შვილიშვილები მშივრები მყავდეს? ჩემს თავზე არ ვჩივი, მე ჩემი ცხოვრება უკვე გავლიე, მაგრამ ეს ახალგაზრდები მეცოდებიან, რომლებსაც ცხოვრება წინ აქვთ. ვეუბნები მაგრამ არ მიჯერებენ“, - გვეუბნება ჩვენი რესპონდენტი და ხელს ორი ახალგაზრდა მამაკაცისკენ იშვერს.  ჩვენი შემდეგი რესპონდენტი ღიად საუბრობს უსაფრთხოების ზომების დარღვევაზე. გიორგი თაბუკაშვილი ამბობს, რომ სოფელ ზვარეში სარკინიგზო გვირაბების გაყვანაზე მუშაობს, საქართველოს რკინიგზის მიერ დაქირავებულ ჩინურ კომპანიაში.  „საქართველოში შრომის უსაფრთხოება დაცული არ არის. მე ზვარეში რკინიგზის 23-ე ბიუროში ვმუშაობ, სადაც რკინიგზის მშენებლობა მიმდინარეობს. გვირაბში ვმუშაობ, სადაც უსაფრთხოების ნორმები საშინელ დღეშია. გვირაბში სადენები წყალში აგდია, არანაირი პირობა არ არის შექმნილი იმისთვის, რომ ჩვენი უსაფრთხოება დაიცვან.  გვირაბი აფეთქებებით გაჰყავთ. აფეთქება გეგმიურია. ამ დროს არის დენთის საშინელი სუნი და გვიწევს ამის სუნთქვა. არ არის არავითარი პირობა იმისათვის, რომ ამის აცილება მოხდეს. ანაზღაურებაც პრობლემაა, მაგრამ უსაფრთხოება პირველი რიგის საკითხია“, - აცხადებს „აიპრესთან“ თაბუკაშვილი. მჭედლიშვილი ნუნუ ამბობს, რომ ღირსეული პირობები არ არის შექმნილი:  „რომ ვმუშაობთ, ღირსეული ანაზღაურება ხომ უნდა გვქონდეს? ვწვალობთ და ადამიანური პირობები არ არის. მე მაგალითად ხელზე 320 ლარს ვიღებ. რკინიგზაში მატარებლის დამლაგებლად ვმუშაობ“, - დასძენს ქალბატონი. კომპენსაცია და დიდი საკანონმდებლო გაუგებრობა როგორ უნდა მოხდეს დაზარალებულებისთვის კომპენსაციის საკითხის განსაზღვრა?  ამ მხრივ,  კანონმდებლობაში ხარვეზია, რაც საბოლოოდ გარკვეულ გავლენას შედეგზეც ახდენს. თუმცა, რიგ შემთხვევებში, საწარმოებს კომპენსაციის გადახდა მაინც უწევთ. ამ თემაზე „აიპრესი“ გაერთიანებული პროფკავშირების ტექნიკური და სამართლებრივი დაცვის სპეციალისტს ნიკა კაკაშვილს ესაუბრა. როგორც კაკაშვილი ამბობს, საწარმოს ხელმძღვანელი პირის განცხადების საფუძველზე იქმნება კომისია, რომლის შემადგენლობაში არიან როგორც ადმინისტრაციის, ასევე პროფკავშირის წარმომადგენლები და დაზარალებულის უფლებამოსილი პირი.  „ამის შემდეგ დგება სპეციალური გამოკვლევის აქტი, სადაც იწერება უბედური შემთხვევის ფაქტობრივი გარემოებები. რა უძღოდა წინ უბედურ შემთხვევას. უბედური შემთხვევის მიზეზები, კანონის და კანონქვემდებარე აქტის რომელი მუხლი დაირღვა და ვისი დაუდევრობით მოხდა შემთხვევა. თუ აქტის მიხედვით გამტყუნებულია დაზარალებული, მაშინ ოჯახი კომპენსაციის გარეშე რჩება. თუ დამსაქმებლის ბრალეულობაა, მაშინ ის ვალდებულია, რომ კომპენსაციით უზრუნველყოს დაზარალებული. ამ დროს ბოლო 6 თვის მანძილზე დაზარალებული პირის ანაზღაურების საშუალო არითმეტიკულის გამოთვლა ხდება და მრავლდება იმ თვეებზე, როდესაც ის საპენსიო ასაკამდე მიაღწევდა. ამ შემთხვევაში დამსაქმებელი ვალდებულია, უზრუნველყოს კომპენსაცია.  ეს არის უბედური შემთხვევის გამოკვლევის დებულება, რომელიც 2006 წლის შრომის კოდექსის კანონქვემდებარე აქტია. 2010 წლიდან ახალი შრომის კოდექსი გვაქვს. როდესაც კანონი უქმდება, კანონქვემდებარე აქტებიც ძალადაკარგულად ითვლება. როდესაც იუსტიციის სამინისტროსგან პასუხი მოვითხოვეთ, მოგვწერეს რომ ნორმატიული აქტები რეესტრიდან ამოღებული არ არის, თუმცა ის ძალადაკარგულად ითვლება. ასეთი გაუგებრობაა ამასთან დაკავშირებით. შესაბამისად ეს ქმნის პრობლემას. საწარმოებს ვისაც არ აწყობს კომისიის შექმნა, პასუხი მოდის რომ კანონქვემდებარე აქტები გაუქმებულია და კომისიის შექმნის ვალდებულება არ გვაქვსო.  ეს საკანონმდებლო ხარვეზია, ან იმ აქტების გადახედვა უნდა მომხდარიყო, ან ახალი კანონქვემდებარე აქტის მიღება უნდა მომხდარიყო. როდესაც ეს არ ხდება, მაშინ არ გვაქვს დოკუმენტაციაზე წვდომა, რა დროსაც სასამართლოში სარჩელის შეტანა ძალიან რთულია. რა თქმა უნდა, პრაქტიკაში ბევრი შემთხვევა იყო, როდესაც კომისიის შექმნაზე უარი გვითხრეს“, - განაცხადა კაკაშვილმა. არის შემთხვევები, როდესაც დაზარალებულები იგებენ სასამართლო პროცესებს, თუმცა შედეგის დადგომას წლები სჭირდება... ნიკა კაკაშვილი: „ჩვენ გვაქვს კონკრეტული სასამართლო პროცესები, როდესაც მოვიგეთ. ზოგადად კომპენსაციის თემა ძალიან რთულია, ამას წლები სჭირდება. მაგალითად ერთ-ერთი შემთხვევის სასამართლო პროცესი დღემდე გრძელდება. ბოლო პროცესი მოვიგეთ, „ჯორჯიან მანგანუმი, ჭიათურის მაღაროში გარდაიცვალა კობა ცუცქირიძე. ოჯახის წევრებმა საწარმოსგან მიიღეს კომპენსაცია 45 000 ლარის ოდენობით. იგივე „ჯორჯიან მანგანუმის“ ზესტაფონის ფერაშენადნობთა ქარხანაში გარდაიცვალა ელექტრიკოსი მამუკა ნებიერიძე, ეს პროცესიც მოვიგეთ. ოჯახის წევრებს კომპენსაცია გადაეცათ 50 000 ლარის ოდენობით. ეს იყო ბოლო შემთხვევები. სასამართლოში ისეთი სარჩელები შეგვაქვს, სადაც აშკარაა დამსაქმებლის გადაცდომები. არის შემთხვევები როდესაც დაზარალებული არ ჩივის იმის გამო რომ დამსაქმებელი სხვადასხვა დახმარებებს ჰპირდება, დასაქმებას ან იგივე ფულად კომპენსაციას. იმისათვის რომ კომპანიამ სასამართლო დავა აიცილოს თავიდან“. კომპენსაციის საკითხზე ჩვენ დავუკავშირდით, რამდენიმე გარდაცვლილის ოჯახს. გვაინტერესებდა, რა შედეგი დადგა ამ მიმართულებით, თუმცა მათ ინტერვიუზე უარი განაცხადეს. კანონმდებელი მომავლის იმედით საკანონმდებლო ხარვეზს აღიარებენ საკანონმდებლო ორგანოშიც. საპარლამენტო უმრავლესობის წევრი გია ჟორჟოლიანი აცხადებს, რომ ახალი მოწვევის პარლამენტი როდესაც შეიკრიბება ამ საკითხზე აქტიურად იმუშავებენ. „ეს არა მარტო საკანონმდებლო ხარვეზია. მიმაჩნია, რომ უნდა იყოს ეფექტური მონიტორინგი სტანდარტებისა და უსაფრთხოების ნორმების შესრულებაზე. ახალი მოწვევის პარლამენტი როდესაც შეიკრიბება, მე შემიძლია გითხრათ, რომ ვაპირებთ ამ საკითხების განხილვას. რამდენიმე დეპუტატი ვიცი, რომლებიც ასე ფიქრობენ. ძალიან აქტიურად ვიმუშავებთ ამ მიმართულებით. მათ შორის მზად ვართ ვითანამშრომლოთ პროფკავშირებთანაც და ყველა დაინტერესებულ პირთან.  მე არ მითქვამს, რომ იგეგმება. მზად ვართ ამ საკითხებზე სამუშაოდ. რომ ვთქვა იგეგმება-თქო, შესაძლოა ეს ტყუილი გამოვიდეს. დეპუტატების ჯგუფი მზადაა, რომ ამ მიმართულებით გადაიდგას ნაბიჯები“, - აღნიშნავს გია ჟორჟოლიანი, რომელიც მიიჩნევს, რომ შრომის უსაფრთხოების საკითხებზე ასოცირების ხელშეკრულების დირექტივებიდან ჯერჯერობით არცერთი რომ არ არის შესრულებული ეს დაგვიანებულია. „რა თქმა უნდა მუშაობა გვიანდება. ვიმუშავებთ ამ მიმართულებით. მზად ვართ ყველასთან სათანამშრომლოდ.  რაც შეეხება შრომის უსაფრთხოების კანონის შექმნას, ამაზე კონკრეტულ პასუხს ვერ გაგცემთ. თქვენ ახლა მთხოვთ კონკრეტულ მუხლებს და „ოვერტაიმებს“. მათ შორის შესაძლოა ასეთი კანონიც შევიმუშავოთ“, - განაცხადა გია ჟორჟოლიანმა „აიპრესთან“ საუბრისას. ევროკავშირი,  საქართველო, დაპირებები და დროში გაწელილი ვალდებულებები ევროპული კავშირის ქვეყნებში შრომით უსაფრთხოების საკითხება რეგულირდება შრომითი უსაფრთხოების კანონით, რომელსაც 19 ქვემდებარე აქტი გააჩნია და ზუსტად არის გაწერილი როგორ უნდა იყოს დაცული შრომითი უსაფრთოხება. ევროკავშირისგან განსხვავებით, საქართველოში ეს კანონი საერთოდ არ არსებობს.  ასოცირების ხელშეკრულების მიხედვით, საქართველომ უნდა შეასრულოს ამ ხელშეკრულების 30-ე დანართით გათვალისწინებული დირექტივები. შრომის უსაფრთხოებაზე სულ 26 დირექტივაა მისაღები. ამ დრომდე არ მომხდარა არც ერთის მიღება. თუმცა, ვადები ჯერ არ დარღვეულა, ვინაიდან ამ დირექტივების ნაწილი მიღებული უნდა იყოს ხელშეკრულების ამოქმედებიდან სამ წელში, ზოგიერთი 4-ში და ა.შ. დირექტივების სრულად შესრულებაზე მაქსიმალურ ვადად 9 წელია წელია განსაზღვრული. აღნიშნულ საკითხთან დაკავშირებით „აიპრესმა“ საქართველოში ევროკავშირის წარმომადგენლობასაც მიმართა. დასაქამების საკითხებზე ევროკავშირის მიერ დაქირავებული ჯგუფის ექსპერტმა ანა დიაკონიძემ გვითხრა, რომ საქართველოში უსაფრთხოების კანონი საერთოდ არ მოქმედებს, თუმცა ეს გათვალისწინებულია ასოცირების ხელშეკრულებით. „შრომითი უსაფრთხოება ევროკავშირში რეგულირდება შრომითი უსაფრთხოებისა და სამუშაო ადგილზე ჯანმრთელობის დაცვის ჩარჩო კანონით. აღნიშნული კანონს გააჩნია 19 კანონქვემდებარე აქტი (დირექტივა), რომლებიც არეგულირებენ შრომის უსაფრთხოების სფეროში კონკრეტულ საკითხებს (მაგ. დამცავი აღჭურვილობის შესახებ დირექტივა, სამშენებლო პუნქტებზე უსაფრთხოება და ა.შ.). ამას გარდა, არსებობს დაახლოებით 10-მდე დამოუკიდებელი დირექტივა შრომის უსაფრთხოების სფეროში, რომელიც ევროკავშირმა მოგვიანებით მიიღო (მაგ. აზბესტის გამოყენების დრო უარყოფითი შედეგებისაგან დაცვა და ა.შ.) რაც შეეხება საქართველოს, ჩვენ არ მიგვიღია კანონი შრომის უსაფრთხოების შესახებ. ამ კანონის სამუშაო ვერსია არსებობს, თუმცა მისი დამტკიცება და მიღება ჯერ-ჯერობით განხილვის საგანია. ცხადია, კანონის მიღების გარეშე, ქვეყანა ვერ შეძლებს ცალკეული დირექტივების შესრულებას. აქვე უნდა გაცნობოთ, რომ ევროკავშირთან ასოცირების ხელშეკრულებით საქართველომ აიღო ვალდებულება ქართულ კანონმდელობაში ასახოს ევროკავშირის 40 დირექტივა. ამათგან 26 წარმოადგენს შრომის უსაფრთხოების სფეროში არსებულ დირექტივებს. (დანარჩენი დირექტივებიდან 6 ეხება გენდერულ და ანტიდისკრიმინაციულ საკითხებს, ხოლო 10 ზოგად შრომით უფლებებს). შრომის უსაფრთხოების სფეროში არსებული 26 დირექტივიდან, რაც ასოცირების ხელშეკრულების 30-ე დანართშია მითითებული, არცერთი არ არის ასახული ქართულ კანონმდებლობაში. ჩვენი პროექტის გუნდმა 26-დან 7 დირექტივა მოამზადა ქართულ კანონმდელობასთან ადაპტაციისთვის, მაგრამ მათი ოფიციალურად მიღება ქვეყანას არ შეუძლია მანამ სანამ მიღებული არ იქნება კანონი შრომითი უსაფრთხოების შესახებ. რაც შეეხება შრომითი უსაფრთხოების ზომების დაცვას (ანუ კანონის აღსრულებას), ეს პრობლემურია იმ შემთხვევაშიც კი როდესაც ქვეყანას კანონი აქვს მიღებული. ჩვენს შემთხვევაში, როდესაც კანონიც კი არ ავალდებულებს დამსაქმებლებს უსაფრთხოების პირობების დაცვას, ეს უკანასკნელი მთლიანად დამსაქმებლის კეთილ ნებაზეა დამოკიდებული. ამ სფეროში არსებული მწირი კვლევებისა და დაკვირვების საფუძველზე თუ ვიმსჯელებთ, სამწუხაროდ, ასეთი კეთილი ნების მქონე დამსაქმებელი ძალიან იშვიათია“, - განუცხადა „აიპრესს“ ევროკავშირის მიერ დაქირავებულმა ექსპერტმა. შრომის ინსპექცია, როგორც პრევენციის ერთ-ერთი მექანიზმი სპეციალისტები ქმედითი შრომის ინსპექციის შექმნას ითხოვენ, რომელიც კონკრეტულ კომპანიებს ყოველგვარი წინასწარი შეთანხმების გარეშე შეამოწმებს. სპეციალისტების აზრით, ინსპექტორს ასევე უნდა ჰქონდეს კომპანიისთვის სოლიდური სანქციის დაკისრების უფლებაც, თუ კომპანია სტანდარტებსა და უსაფრთხოების ზომებს არ იცავს. ჯანდაცვის სამინისტრო ამ საკითხზე მუშაობს. შრომის პირობების ინსპექტირების დეპარტამენტი ჩამოყალიბდა. დეპარტამენტმა დამოუკიდებელი სახე ორი კვირის წინ მიიღო. ახლა მისი სტრუქტურის შექმნა მიმდინარეობს. გაერთიანებული პროფკავშირების ხელმძღვანელი ირაკლი პეტრიაშვილი აცხადებს, რომ შრომითი უფლებების დარღვევევის ფაქტების დინამიკა იმ სტატისტიკას იწვევს, რომელიც გვაქვს.   „უსაფრთხოების მინიმალური ზომებიც კი არ არის დაცული, ქვის ხანაში ვართ. ქალაქის მასშტაბით სადაც არ უნდა გაიხედოთ, არავის არც ჩაფხუტი ახურავს, არც ხიმინჯებია სტაციონარულად მოწყობილი, არც დამცავი ბადეებია, მშენებლობის ტერიტორიაც არ არის შემოღობილი და ა.შ. მეთვალყურე ამ სტანდარტებზე გახლავთ შრომის ინსპექცია, რომელსაც დღეის მდგომარეობით არ აქვს ის ფუნქციები, რომელიც გაფრთხილების გარეშე მივა ადგილზე, სიტუაციას გაეცნობა და დარღვევების შემთხვევაში მას დააჯარიმებს“, - აცხადებს პეტრიაშვილი. ურბანისტი ნიკო კახეთელიძე ამბობს, რომ საქართველოში მშნებელობებზე დასაქმებული ადამიანების უსაფრთხოების ზომები საერთოდ არ არის დაცული. თუ რამდენიმე უცხოურ კომპანიას არ ჩავთვლით, რომლებიც სტანდარტების დაცვით მოქმედებენ.  "ჩვენთან ყველაზე დიდი მიღწევა ისაა, რომ  ჩაფხუტი დაახურონ მუშას, მაგრამ ეს ძალიან ელემენტარული პრევენციაა. პატარა ქვა თუ ჩამოვარდა, იმისგან დაიცავს ჩაფხუტი. ეს არის უსერიოზულესი საკითხი, რომლიც ელემენტარული ზომებიც არ არის დაცული საქართველოში. ამას საერთოდ არ ექცევა ყურადღება. საჭიროა, რომ შემოღებული იყოს ნორმები, რომელსაც ყველა გაატარებს, შემდეგ კი უნდა მოხდეს ამ ნორმის კონტროლი, ზედამხედველობის სამსახურის მიერ“, - განუცხადა „აიპრესს“ ურბანისტმა.  შრომის პირობების ინსპექტირების დეპარტამენტის ხელმძღვანელი ლევან ჟორჟოლიანი „აიპრესთან“ საუბრისას აცხადებს, რომ 2017 წელს ინსპექციასთან დაკავშირებით საკმაოდ პოზიტიური ძვრები იქნება. "ამ მომეტისთვის ინსპექციის მუშაობა შეგიძლიათ ნახოთ ორ ნაწილად, ერთი ეს არის ტრეფიკინგის და ექსპლუატაციის მიმართულებით და მეორე უსაფრთხოების მიმართულებით, ტრეფიკინგის ფაქტზე თუ შემოვიდა შეტყობინება, ჩვენ არ გვჭირდება დამსაქმებლის ნებართვა, ვამოწმებთ ნებართვის გარეშე, თუ დანაშაულის ნიშნები აღმოჩნდა, ვაგზავნით პროკურატურაში. ტრეფიკინგი იურიდიული კატეგორიაა. უსაფრთხოების ნორმების კუთხით ინსპექტირებაზე ნებართვა გვჭირდება. ჩვენ შევდივართ იმ კომპანიაში განმეორებით, რომელშიც ერთხელ უკვე ვიყავით, გაცემული გვაქვს რეკომენდაციები. შემდეგ მივდივართ და ვნახულობთ შედეგის თვალსაზრისით გაითვალისწინეს თუ არა ეს რეკომენდაციები. სანქცია არ არსებობს, იმიტომ რომ  ამ ეტაპზე ეს პროგრამა საპილოტეა, როდესაც ინსპექციასთან დაკავშირებით გადაწყვეტილება მიიღება სანქიციებთან დაკავშირებით საუბარი მერე შეგვეძლება“, - განუცხადა „აიპრესს“ ლევან ჟორჟოლიანმა. ეს შრომის უფლებების დარღვევის მხოლოდ ერთი ნაწილია. ფაქტია,  რომ ქვეყანა, რომელიც დასავლური და დემოკრატიული ღირებულებებისკენ იღწვის, ამ მიმართულებით ძალიან ნელა დგამს ნაბიჯებს. გამოსავალი მხოლოდ საკანონმდებლო ცვლილებებია. სანამ ქვეყანა ამ  ადამიანების სიცოცხლეზე პასუხსიმგებლობას საკუთარ თავზე არ აიღებს, სამწუხარო რეალობად რჩება მხოლოდ ეს: გარდაიცვალა მუშა! მშრომელთა სიცოცხლე საფრთხეშია!

მედიასაშუალება: მესინჯერი
თინეიჯერებში წამალზე დამოკიდებულების მაჩვენებელი გაზრდილია
ქართველ მოსწავლეებში სიცოცხლის განმავლობაში თამბაქოს მოხმარების გავრცელება 43%-ია, - ამის შესახებ ალკოჰოლის, თამბაქოსა და სხვა ნარკოტიკის მოხმარების შემსწავლელ ევროპის სასკოლო კვლევაშია (ESPAD) ნათქვამი. კვლევის პრეზენტაცია დღეს დაავადებათა კონტროლის ეროვნულ ცენტრში გაიმართა. საერთაშორისო კვლევა ევროპის 35-ზე მეტ ქვეყანაში ტარდება. 2015 წელს პროექტს საქართველოც შეუერთდა. ნოემბერში საქართველოში, კვლევაში მონაწილეობა მიიღო 190-მა სკოლამ. კვლევის ფარგლებში გაანალიზდა 2477 სრულად შევსებული კითხვარი, მათგან 1961 მოსწავლე 1999 წელს არის დაბადებული. მკვლევარების თანახმად, კვლევა რეპრეზენტატულია და მისი განზოგადება, საქართველოში მცხოვრებ 16 წლის ყველა მოსწავლეზე შეიძლება. საქართველოში ჩატარებული კვლევის თანახმად, მოწევა გოგონებში უფრო ნაკლებად გავრცელებულია- 30%, ვიდრე ბიჭებში - 54%. მოსწავლეთა 21%-მა (ბიჭების 28%-მა და გოგონების 13%-მა) მოწევა პირველად 13 წლის, ან უმცროს ასაკში სცადა. მოსწავლეთა 4% აღნიშნავს, რომ ყოველდღიური მოწევა 13 წლის ასაკში, ან უფრო ადრე დაიწყო. 60%-მა განაცხადა, რომ სიგარეტის შოვნა საკმაოდ ადვილი, ან ძალიან ადვილია. მოსწავლეთა 4%-მა ელექტრონული სიგარეტი პირველად 13 წლის, ან უმცროს ასაკში მოწია და 1%-მა ამ ასაკში მისი ყოველდღიური გამოყენება დაიწყო.
http://mediamonitoring.ge/mms/includes/image.php?id=4016776&name=03.11.2016+-+%E1%83%9B%E1%83%94%E1%83%A1%E1%83%98%E1%83%9C%E1%83%AF%E1%83%94%E1%83%A0%E1%83%98&p=1&lang=Ge
--- 

03.11.2016	
მედიასაშუალება: საქართველოს რესპუბლიკა
შვილად აყვანის წესი იცვლება
შვილად აყვანისა და მინდობით აღზრდის სფეროში სამართლებრივი რეგულაციები იცვლება. პარლამენტის ჯანდაცვის კომიტეტის თავმჯდომარემ დიმიტრი ხუნდაძემ და მისმა პირველმა მოადგილე მირიან წიკლაურმა შვილად აყვანისა და მინდობით აღზრდის შესახებ სრულიად ახალი საკანონმდებლო პროექტი მოამზადეს. ამასთან, ცვლილებები 12-მდე სხვადასხვა კანონში ხორციელდება. პროექტის მიხედვით, ერთ-ერთი სიახლეა ის, რომ სავალდებულო მოთხოვნად განისაზღვრა შვილად აყვანის მსურველი და მინდობით აღზრდის მსურველი პირებისათვის, მშვილებელთა ან მინდობით აღმზრდელთა მიერ სავალდებულო მოსამზადებელი კურსის გავლა – სერტიფიცირება, რაც შვილად აყვანის მსურველი პირების გასაშვილებელ ბავშვთა და მშვილებელთა ერთიან რეესტრში აღრიცხვის ერთ-ერთ საფუძველს წარმოადგენს. ბავშვის შვილად აყვანის მსურველი პირების მიერ სავალდებულო მოსამზადებელი კურსის წარმატებით გავლის შემდეგ, კურსის გავლის დამადასტურებელი დოკუმენტი - სერთიფიკატი გაიცემა, რომელიც შვილად აყვანის მსურველმა პირებმა სხვა დოკუმენტებთან ერთად, მეურვეობისა და მზრუნველობის ადგილობრივ ორგანოს უნდა წარუდგინონ. მოქმედი კანონმდებლობით, ბავშვი მიტოვებულად აღიარებას ექვემდებარება, თუ ბავშვის 24-საათიან სახელმწიფო ზრუნვაში ყოფნის ხანგრძლივობა 6 თვეს აღემატება. წარმოდგენილი ცვლილებით აღნიშნული 6-თვიანი ვადა 3-თვემდე მცირდება. ბავშვის მიტოვებულად აღიარების საფუძვლებს ემატება ის შემთხვევა, თუ დადგინდა, რომ მშობელი, არასაპატიო მიზეზით არ იჩენს სისტემატიურ ყურადღებას ბავშვის მიმართ და მიუხედავად მეურვეობისა და მზრუნველობის ადგილობრივი ორგანოს გაფრთხილებისა, 2 თვის განმავლობაში კვლავ არ ინტერესდება შვილის ბედით. ასეთ შემთხვევაში, მეურვეობისა და მზრუნველობის ადგილობრივი ორგანო ვალდებულია განიხილოს ბავშვის მიტოვებულად აღიარების ან მშობლის უფლების ჩამორთმევის მოთხოვნით სასამართლოსთვის მიმართვის საკითხი. განხილვის შედეგები უნდა ეცნობოს სააგენტოს. მოქმედი კანონმდებლობით დადგენილია მშვილებელსა და გასაშვილებელ ბავშვს შორის ასაკობრივი სხვაობა, რომელიც არ უნდა იყოს 16 წელზე ნაკლები. კანონპროექტით ხდება მშვილებელსა და გასაშვილებელ ბავშვს შორის მაქსიმალური ასაკობრივი სხვაობის დადგენაც. კერძოდ, 10 წლამდე ბავშვის გაშვილების შემთხვევაში, მშვილებელსა და გასაშვილებელ ბავშვს შორის ასაკობრივი სხვაობა 45 წელზე მეტი არ უნდა იყოს. გამონაკლის შემთხვევებში, მაქსიმალური სხვაობა 7 წლიდან 10 წლამდე ასაკის ბავშვის გაშვილების დროს, შესაძლებელია იყოს 45 წელზე მეტი, თუ ეს მის ინტერესებს შეესაბამება. ზედა ასაკობრივი ზღვარი არ ვრცელდება ქორწინებაში მყოფ მშვილებლებზე, როდესაც რომელიმე მათგანი ამავე პუნქტით განსაზღვრულ მოთხოვნებს აკმაყოფილებს. ამასთან, შვილად აყვანის უპირატესი უფლების მქონე პირების მიერ ბავშვის შვილად აყვანის დროს ასაკობრივი შეზღუდვის ზედა ზღვარი არ მოქმედებს.გარდა ამისა, პირებისათვის, რომელთაც ბავშვის შვილად აყვანა სურთ, ნასამართლობასთან დაკავშირებული პირობები მკაცრდება. კერძოდ, პირი ვერ იქნება მშვილებელი, თუ იგი ნასამართლევია კანონპროექტში გასაზღვრული "სისხლის სამართლის კოდექსის" კონკრეტული მუხლებით, მიუხედავად იმისა, მოხსნილი ან გაქარწყლებული აქვს თუ არა ნასამართლობა. საკანონმდებლო პაკეტი პარლამეტში უკვე ინიცირებულია. მისი განხილვა და გადაწყვეტილების მიღება მომავალ პარლამენტს მოუწევს.

